
Таваткс аш. Таваткс васц алня круглай (покаряв) башнят и башнятьнень эзда лиссть артилерийскай орудиянь стака жерлат.

И мезецка бронепоезть аф пиндолды: аш валдоптф тюжя кундамат, аф мази архтфт, аф валда глянцят. Сембя бронепоездць, стака, кели, кода бта пыштетьф релецненди, красиндаф серай и пиже цветса.

И кигава аф няеви. Аф машинисць, аф кондукторхня фанарь мархта, аф главнайсь вяшком мархта.

Коса-бди тоса, потмоса щитть фтала, стальной обшивкать фтала, массивнай рычакнень тейса, пулеметнень тейса, орудиятьнень тейса, кулхцондозь пыштецть (притаились) красноармеецня, но сембя тя пякстаф, сембе кяшф, сембя аф корхтай.

Аф корхтай мянь эсь пингозонза. Но вов салава сай веть гудокфтома, вяшкомфтома пронепоезць тоза, коса маласа враксь, или мяни паксяв, тов, коса моли валда бой якстерхнень акшетнень мархта. Ух, кда уйфтихть тоса шовда ётконяста вшикя пулеметня!

Ух, кда грохайдихть эста шаронды башнятьнень эзда сырьгозф оцю орудиятнень эзда залпня!

И вов весть бойса вачкоць упорс пяк стака снаряд бронированнай поездть ланга. Сязезя снаряц обшивкать, и пялккса сязезя воннай машинистть, Иван Михайловичть кяденц.

Эстонь педа Иван Михайловичсь аф машинист-ни. Получандай сон пенсия и эряй ошса сиря цёранц ширеса — токорь паровознай мастерскойса. А раз’езду сон сашонды инжекс эсь сестранц шири, кона туф ирьвакс ки лангонь мастеронди. Улихть тяфтама ломатть, конат корхтайхть, што Иван Михайловичть аф аньцек кяденц сязезя, но и токавсь снаряца пряц и тянь эзда сон аф пяконя... ну кода азомс, аф-шта хорай, а тяфта, страннай кодама-бди.

Но аф Петькась, аф Васькась тяфтама кяжи-вреднай ломатьненди вохси исть веронда, сяс мес Иван Михайловичсь улсь пяк цебярь ломань. Фкя аньцек: курендась Иван Михайловичсь пяк лама, да цють-цють комотьнесть сон сельмя шюрхконза, мзярда азонды сон мезя-нябуть пяк интереснай ингольдень кизотьнень колга, стака войнатьнень колга, сянь колга, кода акшетня синь уйфтезь, да кода якстерхня синнь машфтозь.


А тундась сась кода-бта курок. Кодак ве, то лямбя пизем,

